
Mathew, Apostol ac Efengylydd
21 Medi

Mathew, Apostol ac Efengylydd
21 Medi
Ymddengys Mathew yn y rhestr o ddeuddeg apostol Iesu ac, yn ôl yr efengyl a ysgrifennwyd yn ei enw, casglwr trethi ydoedd. Lefi yw enw Marc a Luc ar y casglwr trethi, a rhagdybir mai’r un dyn yw’r ddau. Er bod ei gyd-Iddewon yn casáu casglwyr trethi fel rhai a oedd wedi bradychu eu gwlad i fyddin Rhufain, dangosodd Crist nad barnu ymddangosiad allanol yr oedd ef. Bu’n bwyta gyda Mathew a’i gyfeillion, gan beri tramgwydd mawr i’w ddilynwyr. Datganodd Mathew y newidid ei fywyd o hyn allan wrth iddo ddilyn Iesu, ac y gwnâi iawn am unrhyw gamwri a wnaethai. Yr oedd hyn yn ddigon i Iesu, oherwydd daethai â Mathew yn ôl at Dduw. Maddeuwyd iddo. Yr oedd, felly, yn dderbyniol ac wedi ei achub.

Hollalluog Dduw, a elwaist Mathew o’r dollfa, trwy dy Fab gwynfydedig, i fod yn Apostol ac Efengylwr: caniatâ inni ras i ymwrthod â phob chwenychiad pechadurus a thrachwant am olud bydol, ac i ddilyn yr un dy Fab Iesu Grist, sy’n byw ac yn teyrnasu gyda thi a’r Ysbryd GIân, yn un Duw, yn oes oesoedd.

Cyfoes
O Dduw Hollalluog,

y galwodd dy Fab bendigaid

Mathew, y casglwr trethi,

i fod yn apostol ac efengylwr;

dyro i ni ras i ymwrthod â cheisio elw yn hunanol

a chariad trachwantus at gyfoeth,

fel y gallwn ddilyn yn ffordd dy Fab Iesu Grist,

sydd yn fyw ac yn teyrnasu

gyda thi a’r Ysbryd Glân,

yn un Duw, yn awr ac am byth.

Ôl Gymun 127
Dduw grasol,

rhoes dy Fab Iesu Grist 

fara ei fywyd

a gair ei deyrnas

yn fwyd i’r newynog:

adnewydda dy bobl â’th ras nefol,

ac yn ein holl wendid

cynnal ni trwy dy wir a’th fywiol fara,

ef sy’n fyw ac yn teyrnasu,

yn awr ac am byth.

Diarhebion 3. 13-18

Gwyn ei fyd y sawl a gafodd ddoethineb, a'r un sy'n berchen deall. Y mae mwy o elw ynddi nag mewn arian, a'i chynnyrch yn well nag aur. Y mae'n fwy gwerthfawr na gemau, ac nid yw dim a ddymuni yn debyg iddi. Yn ei llaw dde y mae hir oes, a chyfoeth ac anrhydedd yn ei llaw chwith. Ffyrdd hyfryd yw ei ffyrdd, a heddwch sydd ar ei holl lwybrau. Y mae'n bren bywyd i'r neb a gydia ynddi, a dedwydd yw'r rhai sy'n glynu wrthi. 
Salm 119. 65-72

Testun Beiblaidd

Gwnaethost ddaioni i'th was, yn unol â'th air, O ARGLWYDD. Dysg imi ddirnadaeth a gwybodaeth, oherwydd yr wyf yn ymddiried yn dy orchmynion. Cyn imi gael fy ngheryddu euthum ar gyfeiliorn, ond yn awr yr wyf yn cadw dy air. Yr wyt ti yn dda, ac yn gwneud daioni; dysg i mi dy ddeddfau. Y mae'r trahaus yn fy mhardduo â chelwydd, ond yr wyf fi'n ufuddhau i'th ofynion â'm holl galon; y mae eu calon hwy'n drwm gan fraster, ond yr wyf fi'n ymhyfrydu yn dy gyfraith. Mor dda yw imi gael fy ngheryddu, er mwyn imi gael dysgu dy ddeddfau! Y mae cyfraith dy enau yn well i mi na miloedd o aur ac arian. 

Palm Pwyntiedig

Gwnaethost dda/ioni • i’th / was :

yn / unol • â’th / air, O / Arglwydd.

Dysg imi ddirnadaeth / a gwy/bodaeth :

oherwydd yr wyf yn ym/ddiried • yn / dy orch/mynion.

Cyn imi gael fy ngheryddu euthum / ar gy/feiliorn :

ond yn awr yr / wyf yn / cadw • dy / air.

Yr wyt ti yn dda, ac yn / gwneud da/ioni :

dysg i / mi – / dy – / ddeddfau.

Y mae’r trahaus yn fy mhar/dduo • â / chelwydd :

ond yr wyf fi’n ufuddhau i’th o/fynion • â’m / holl – / galon;

Y mae eu calon hwy’n / drwm gan / fraster :

ond yr wyf fi’n ymhy/frydu / yn dy / gyfraith.

Mor dda yw imi gael / fy nghe/ryddu :

er mwyn / imi • gael / dysgu • dy / ddeddfau!

Y mae cyfraith dy enau yn / well i / mi :

na / miloedd • o / aur ac / arian.
2 Corinthiaid 4. 1-6

Am hynny, gan fod y weinidogaeth hon gennym trwy drugaredd Duw, nid ydym yn digalonni. Yr ydym wedi ymwrthod â ffyrdd dirgel a chywilyddus; nid ydym yn arfer cyfrwystra nac yn llurgunio gair Duw. Yn hytrach, trwy ddwyn y gwirionedd i'r amlwg yr ydym yn ein cymeradwyo'n hunain i gydwybod pob un gerbron Duw. Os yw'n hefengyl ni dan orchudd, yn achos y rhai sydd ar lwybr colledigaeth y mae hi felly - yr anghredinwyr y dallodd duw'r oes bresennol eu meddyliau, rhag iddynt weld goleuni Efengyl gogoniant Crist, delw Duw. Nid ein pregethu ein hunain yr ydym, ond Iesu Grist yn Arglwydd, a ninnau yn weision i chwi er mwyn Iesu. Oherwydd y Duw a ddywedodd, "Llewyrched goleuni o'r tywyllwch", a lewyrchodd yn ein calonnau i roi i ni oleuni'r wybodaeth am ogoniant Duw yn wyneb Iesu Grist. 

Mathew 9. 9-13

Wrth fynd heibio oddi yno gwelodd Iesu ddyn a elwid Mathew yn eistedd wrth y dollfa, a dywedodd wrtho, "Canlyn fi." Cododd yntau a chanlynodd ef. Ac yr oedd wrth bryd bwyd yn ei dŷ, a dyma lawer o gasglwyr trethi ac o bechaduriaid yn dod a chydfwyta gyda Iesu a'i ddisgyblion. A phan welodd y Phariseaid, dywedasant wrth ei ddisgyblion, "Pam y mae eich athro yn bwyta gyda chasglwyr trethi a phechaduriaid?" Clywodd Iesu, a dywedodd, "Nid ar y cryfion ond ar y cleifion y mae angen meddyg. Ond ewch a dysgwch beth yw ystyr hyn, 'Trugaredd a ddymunaf, nid aberth'. Oherwydd i alw pechaduriaid, nid rhai cyfiawn, yr wyf fi wedi dod." 

